
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

પ્રધાન ત્યાંહાં નામુક્કર ગયો, કોટી ઉપાયે નવ જૂઠો થયો;

તેને સાથે તેડી પૂર પળે, ગયો વૃક્ષ ચંપાને તળે.  ૪૮૪

દાટ્યાં હતાં તે કહાડ્યાં અસ્થ, નિકળી સાચે સાચી વરત;

નગર લોકે તે દીઠું દૃષ્ટ, કોટિ પ્રકારે પામ્યાં કષ્ટ. ૪૮૫

નાખ્યાં અસ્થ ગંગાને તીર, ઘેર આવ્યાં મન રાખી ધીર;

પ્રધાનને બાંધી આણિયો, પિતાતણો ખૂની જાણિયો. ૪૮૬

બોલ સાચું ઉભો રહી ઘાટ,મહીપતિને મારયો શા માટ;

જૂઠી વાત રખે તું કરે, આવ્યે કાળ ખૂટે તું મરે.  ૪૮૭

કહે વજીર સુણ નૃપના પુત્ર, સાચું કહું તમ આગળ સૂત્ર;

મુજને હય લેવા મોકલ્યો, રાતે મહોલે આવ્યો એકલો.  ૪૮૮

પ્રતિહાર કર કુંડળ દીધ, પ્રવેશ ઘર મારામાં કીધ;

યુવતી સાથે ભોજન જમ્યો, વીંટી આપી રંગે રમ્યો.  ૪૮૯

કામ આંધળો થયો તે જાર, તે માટે મુજને લાગ્યો ખાર;

નારી પોપટ ત્રીજો રાય, મારે મુખે નામુક્કર જાય. ૪૯૦

તે તો ખાર હઇડે ધારિયો, તારો તાત તેથી મારિયો;

કામવાસના એણે કરી, પાપ બુદ્ધિ મેં હૈડે ધરી.  ૪૯૧

માર્યો મહીપતિ મેં નિસ્શંક, સાચો અક્ષર એ છે અંક;

માર્યો રાજા કીધો સ્ત્રીસંગ, એ વાતનો એટલો છે અંક.  ૪૯૨



દોહરા.



કહે કુંવર વજીરને, એવો નહિ મુજ બાપ;

પતી જ પાડો મૂજને, તો ખૂન કરું હું માફ.  ૪૯૩

જારબુદ્ધિ થઈ જનકને, તે જો સાચું હોય;

સુખે મંદિર પરવરો, પૂછી ન શકે કોય.  ૪૯૪

પોપટ આણ્યો પાંજરેથકી, હત્યા દીધી ચાર;

કોઈની પક્ષ રાખીશ મા, કહેજે સત્ય વહેવાર.  ૪૯૫  

શુક કહે મેં પહેલું કહ્યું, માન્યું નહિ પરધાન;

શું કહિયે એ મૂઢને, હૃદયે રહી નહિ સાન.  ૪૯૬



ચોપાઈ.



કહું સંક્ષેપે શુક કહે વાણ, જૂઠું બોલું તો ઈશ્વર આણ;

સ્ત્રી ઉપર રાયે મન ધરયું, કહાડ્યો પ્રધાનને તે પણ ખરું.   ૪૯૭

